
ЗАҢ ШЫҒАРМАШЫЛЫҒЫНДАҒЫ АУДАРМА МӘСЕЛЕЛЕРІ

Елбасымыз «Қазақстан-2050»: қалыптасқан 
мемлекеттің жаңа саяси бағыты» атты Страте-
гиясында: «Елдің одан әрі даму басым-
дықтарының бірі - мемлекеттік тілдің қолдану 
аясын кеңейту», - деп атап өткен болатын. 
Сонымен бірге, көптілділіктің Қазақстанның 
сөзсіз артықшылықтарының бірі ретінде 
маңыздылығына тоқтала келе, осы жүйенің 
өзегін құрайтын, ұлтты біріктіретін әрі 
беріктендіретін жалғыз ғана мемлекеттік тіл 
болып табылатындығын ерекше басып айтты [1]. 

Шындығында, мемлекеттік тілдің «барша 
қазақстандықтарды біріктірудің басты факторы» 
екендігін әрқашан жадымызда сақтағанымыз 
жөн.

Әрбір қазақ ақын М. Шаханов айтқан төрт 
ана – туған тілін, мәдениеті мен әдебиетін, 
салт-дәстүрін, тарихын білуі керек. Бұл сөздің 
де жаны бар. Себебі бәрі де өз бастауын тілден 
алады, ол қарым-қатынас құралы болумен бірге 
оны тұтынушы халықтың салт-дәстүрін, әдет-
ғұрпын, дүниетанымдық ерекшелігін, ұлттық 
болмысын, рухани-мәдени байлығын, сан 
ғасырларға созылған даму тарихын ұрпақтан-
ұрпаққа жалғастырып, жеткізуші, жинақтаушы 
қызметін атқарады. 

Осы қасиеттеріне сәйкес қазақ халқының 
ана тілі – қазақ тіліне мемлекеттік тіл ретінде 
басымдылық берілетінін негіздеген Ата заңымыз 
бен «Тіл туралы» Қазақстан Республикасының 
Заңы және Тілдерді қолдану мен дамыту туралы 
бағдарламаларға сәйкес қазақ тілі еліміздің бүкіл 
аймағында, қоғамдық қатынастардың барлық 
саласында қолданылатын мемлекеттік басқару, 

заң шығару, сот ісін жүргізу және іс қағаздарын 
жүргізу тілі болуы тиіс.

Президент Н.Ә. Назарбаев: «Қазақ тілі 
үш тілдің біреуі болып қалмайды. Үш тілдің 
біріншісі, негізгісі, бастысы, маңыздысы бола 
береді. Қазақ тілі – Қазақстан Республикасының 
мемлекеттік тілі», - деп бекер атап көрсетпегенді. 

Қазіргі таңда 2011-2020 жылдарға арналған 
мемлекеттік бағдарлама іске асырылуда. Бұл 
бағдарламаны орындау – әрбір мемлекеттік 
қызметшінің ғана емес, барша қазақстан-
дықтардың да абзал парызы. Мемлекеттік 
бағдарламаның басты стратегиялық мақсаты – 
Қазақстанда тұратын барлық этностардың тілін 
сақтай отырып, ұлт бірлігін нығайтудың маңызды 
факторы ретінде саналатын мемлекеттік тілді 
балабақша, мектеп, жоғары оқу орындары, 
мемлекеттік қызмет және қоғамдық-саяси, 
әлеуметтік кәсіпкерлік саласының барлығында да 
батыл қолданысқа енгізіп, қазақстандықтардың 
өмірлік қажетіне айналдыру. Сондай-ақ ол 
мемлекеттік тілді үйрену, тілге деген сұранысты 
арттыру, лексикалық қорды жетілдіру мен 
жүйелеу, тіл мәдениеті, ресми терминологияны 
әрі қарай біріздендіру, ономастика, латын 
әліпбиіне көшу, ілеспе аударма мамандарын 
даярлау, нормативтік құқықтық актілер мен 
халықаралық шарттарды, бизнесте және тағы 
да басқа салаларда мемлекеттік тілдің қолдану 
аясын кеңейту сияқты өзекті мәселелерді шешуге 
бағытталған. 

Жоғарыда атап көрсетілгендей, мемлекеттік 
тілдің заң шығармашылық үдерісіндегі орны 
да бір бөлек. Айта кететін жайт, көркем әрі 

Әбдіреева Мағия,
ҚР Заң шығару институты 

Лингвистика орталығы НҚА 
және халықаралық шарттар жобаларына 

ғылыми лингвистикалық сараптама 
секторының аға ғылыми қызметкері

Бекен Аяна Тоқсанбайқызы,
ҚР Заң шығару институты 

Лингвистика орталығы НҚА
 және халықаралық шарттар жобаларына 

ғылыми лингвистикалық сараптама 
секторының кіші ғылыми қызметкері

бай ауызекі қазақ тілімізде бір сөздің бірнеше 
баламасы қолданылатын болса, алайда заңнама 
саласындағы жағдай мүлдем басқа, себебі заң тілі 
нақтылықты қажет етеді. Әр затты дәл өз атымен 
атауымыз керек. Ауызекі тілде бірнеше мағынасы 
қолданылсын, бірақ кәсіби тілде бір мағынасы 
болуы қажет. Заңи терминдерді қолданысқа 
ұсынып, заңға енгізгенге дейін оларды жан-жақты 
пысықтап, саралап алған дұрыс. Бұған қатысты 
мәселемен жете таныс Қазақстан Республикасы 
Мәдениет және ақпарат министрлігі Тіл 
комитеті төрағасының орынбасары, филология 
ғылымдарының докторы, профессор Шерубай 
Құрманбайұлының сөздерімен келіспеске 
болмайды: «Әр ғалым өзі зерттеп, ұсынған 
терминді сөздікке енгізіп, қолданысқа жібереді. 
Әркімге өзінің еңбегі ыстық. Бірақ мұндай 
ұсыныстарды қолданысқа енгізбес бұрын, 
зерделеп алған дұрыс. Бір ұғымның бірнеше 
мағынасы, бірнеше сипаты мен белгісі болуы 
мүмкін. Бір ұғымның белгілерін анықтап, ішіндегі 
негізгісін тек сол саланың маманы ғана анықтай 
алады. Сол сияқты Парламентте жиі көтерілетін 
мәселе – халықаралық шарттар мен келісімдерде 
терминдердің бірізді қолданылмауы. Біз өзге 
елдермен, биік дәрежелі кездесулерде ел мен 
елдің арасында халықаралық шарттарға қол 
қоямыз. Кейде бірнеше елмен осындай байланыс 
орнатамыз. Сондай сәттерде терминнен қате 
жіберіп, өзге елден кешірім сұрап, Сыртқы істер 
министрлігі арқылы нота жіберіп, қайтадан 
алдыртып терминді түзететін жағдайлар да 
болады. Бұл біздің тілімізге де, еліміздің беделіне 
де ешқандай абырой әкелмейді. Сондықтан 
терминдерді халықаралық құжаттарда қолдануды 
біріздендірудің маңызын байқап отырмыз» [2]. 

Демек, заң саласындағы терминдерді біріз-

ді қолдану бүгінгі таңда ең бір көкейкесті 
проблемалардың бірі болып отыр. Оның жағым-
сыз әсері еліміздің халықаралық беделінде 
ғана емес, сонымен бірге ұлттық заңнамасын 
қолдануда да теріс із қалдыруда. 

Мәселен, бүгінгі таңда заңнамалық актілерді 
аударуда бірізділік қағидасын сақтамаудың 
теріс салдары ретінде заңнаманы тікелей 
орындаушыларда нақты терминдерге қатысты 
даулы сұрақтар туындау мүмкіндігін атап 
өткен жөн. Бірізділік сақталмаған нормативтік 
құқықтық актілерге мысал ретінде Қазақстан 
Республикасы Азаматтық кодексінің (бұдан әрі 
– Кодекс) кейбір баптарын келтіруге болады. 
Нақтырақ айтқанда, Кодекстің қазақ және орыс 
тілдеріндегі нұсқаларын салыстыра отырып, 
мынадай сәйкессіздіктердің орын алғандығын 
байқаймыз.

«Непреодолимая сила» сөз тіркесі Кодекстің 
кейбір жерінде, атап айтқанда, 429, 652, 702, 931 
және т.б. баптарында, «дүлей күш» деп алынса, 
182 және 359-баптарында «бой бермейтін күш» 
делінген [3]. 

Тура сол сияқты «ценная бумага» сөз тіркесі 
Кодекстің 16 бабында «бағалы қағаз» деп, ал       
2 жерінде «құнды қағаз» деп алынған. 

«Безвозмездно» сөзі де кей баптарда «тегін», 
кейбіреулерінде «өтеусіз» делінген [4]. 

Мұндай мысалдарға аталмыш кодекс лық 
толы. Дегенмен де жолды жүрген еңсеретінін 
ұмытпағанымыз дұрыс. Осылайша әлсін-
әлсін болса да, қолданыстағы заңнамамызға 
өзгерістер мен толықтырулар енгізе отырып, 
бірізді алынбаған терминдерден заңнамамызды 
келешекте толықтай тазартамыз деген үміттеміз. 
Мемлекеттік тілдің табысты болашағына біздің 
ешқандай күмәніміз болмауы керек.

Мақалада заң шығармашылық процесіндегі терминдерді аудару кезіндегі бірізділіктің сақталмау 
мәселелері қарастырылады.

Түйін сөздер: заң терминдері, заң және халықаралық шарт жобаларындағы бірізділік.

В статье рассматриваются вопросы несоблюдения единообразия при переводе терминов                    
в процессе законотворчества.

Ключевые слова: юридические термины, единообразие в проектах законов и международных 
договоров.

Issues of non-uniformity in the translation of terms in the legislative processаre mentioned in  аrtiсle.
Keywords: legal terms, uniformity in the drafts of laws and international treaties.

